
ATASSUT      UKA 2013/72-1 

Gerhardt Petersen     12.11.13 

 

Ukioq 2015 pinngitsaaliisarnernut akiuiniarfittut ukiunngortinneqarnissaa pillugu 

Naalakkersuisut peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Jens B. Frederiksen, Demokraatit) 

 

Demokraatit sinnerlugit Inatsisartuni ilaasortaq Jens B. Frederiksen matumani siunnersuuteqarpoq 

ukioq 2015 pinngitsaaliinernut akiuiniarfittut ukiunngortinneqassasoq. 

 

ATASSUT-mit siunnersuut tunngavilersorluagaasoq, taamaattorli paasissutissat tungaasigut 

nutaanerusunik erseqqinnerusunik ajornartorsiutillu annertussusaanik takussutissanik 

amigaateqaraluartoq tapersersorparput. 

 

Siunnersuuteqartormi ilumoorpoq, kinguaassiutitigut kanngutsaatsuliornermut tunngasut nunatsinni 

annertuumik ajornartorsiutaapput sukumiisumillu siunnerfilimmik 

suliniuteqarfigineqartariaqarlutik. 

 

Ukiuni makkunani inuuffigisatsinni innuttaaqativut kinguaassiutitigut 

eqqunngitsuliorfigineqarsimasut nipangiussiinnaratik pisinnaatitaaffitsik tunngavigalugu 

unnerluussillutillu innimiilliorfigineqarsimanertik tunngavigalugu ikiorneqarnissaminnik 

annertunerujartortumik ujartuisarnerat, ajornartorsiutit tassunga tunngasut inuiaqatigiittut ataatsimut 

akiuiniarnitta iluaqutaasimaneranut uppernarsaataalluartoq ATASSUT-mit naliliivugut. 

 

Tamannali tuppallersaatigiinnarnagu kinguaassiutitigut innimiilliortarnerit akiorniarneqarnerat 

ingerlanneqartuartariaqarpoq, taamaaliornikkut aatsaat ikilisarneqarnissaat 

qulakkeerniarsinnaagatsigu. 

Arnat pinngitsaalineqarlutik kinguaassiutimikkut atornerlunneqartartut immikkut 

iliuuseqarfigineqarnissaannik isuma ATASSUT-mit tapersersorparput, aammalu siunnersuuteqartup 

siunnersuummini tunngavilersuutai aallaavigalugit ukioritinneqartussap qanoq 

aaqqissuussiffigineqarnissaa siunertaralugu Inatsisartut ataatsimut siunnerfeqaqatigiissinnaanissaat 

qulakkeerniarlugu ATASSUT-mit inassutigissavarput siunnersuut aappassaaneerneqartinnagu 

Inatsisartut Ilaqutariinnermut Peqqissutsimullu Ataatsimiititaliaannut suliassanngortinneqassasoq.  


